
Tredje gongs offentleg ettersyn av kommuneplanen sin arealdel, Hol 
kommune, saksnummer 2025/2590 

 
 
Vi viser til villreinnemnda sine uttaler til første gongs høyring (brev datert 10.06.2024, ref. 2023/513) 
og andre gongs høyring (brev datert 29.10.2025, ref. 2025/14752) for dei tilhøva som ikkje er endra i 
den siste versjonen av kommuneplanen. Denne uttala gjeld nye moment. 
 
I tida mellom første og andre gongs høyring vart det utarbeidd ein fagrapport, Vurdering av samlet 
belastning for villrein av ny kommuneplan for Hol (Bøthun 2025). Villreinnemnda vil gje skryt til Hol 
kommune for at dei tek temaet på alvor og får utarbeida eit sopass grundig dokument. Rapporten er 
eit viktig fagleg grunnlag for å vurdere om arealdelen er i tråd med nasjonale mål for 
villreinforvaltning.   
 
Trass gjennomført planvask inneheld planen framleis arealreserver for 50% auke i fritidsbustadar, 
der hovudtyngda av desse ligg innanfor 3 km frå villreinområde (Nordfjella eller Hardangervidda) 
(Bøthun 2025). Det gjer at planen legg til rette for ei potensielt endå høgare belastning på villreinen 
sitt leveområde enn i dag. Det vil seie at tilhøva i fjellareal i Hol som allereie har kritisk høg ferdsel i 
høve til villreinen sin moglegheit for å nytte beiteområda sine, kan verte ytterlegare forverra. Det er 
gjort nokre positive grep i høve til stiar og løyper i det nye planframlegget, men justeringane er ikkje 
tilstrekkelege til at ein vil klare å snu den negative utviklinga. Det må gjerast tunge grep for å stogge 
auken i ferdsle innover i sårbare fjellområde. 

Av justeringane som er gjort i planen er det fleire som kan få verknad for villreinen sin moglegheit til 
utnytting av beiteressursane i leveområdet. Dei viktigaste momenta med tanke på villrein er: 
 

• Omsynssone for villrein 
Villreinnemnda var særs positive til at opphavleg planframlegg la inn omsynssone for villrein i heile 
leveområdet, og ikkje berre i den politisk bestemte avgrensinga av «randområde» frå 
regionalplanen. Omsynssona er i noverande planframlegg lagt tilbake til grensa slik den var i 
gjeldande kommuneplan, det vil seie yttergrensa for «randområde» i Regional plan for Nordfjella. Vi 
vil minne om at arealkategorien «randområde» i Regionalplanen også består av leveområde, og at 
ein i denne planen ikkje har inkludert heile leveområdet i austlege delar av Nordfjella. Når ein vel å 
ikkje legge inn eige omsyn til villrein i heile leveområdet vil dette i praksis føre til ei innskrenking av 
leveområdet. Eit godt døme er Oddnakk-området, som utgjer ein vinterbeiteressurs, så sant dyra får 
tilkomst til området. Tilkomst er i dag ikkje fysisk hindra, men den er redusert på grunn av 
menneskeleg bruk i samband med friluftsliv. Å ikkje ta omsyn til villrein på slike areal er stikk i strid 
med nasjonale føringar. 
 

• Føringar til sti- og løypeplan 
Vi syner til føresegnene, Kap. 3 om arealformål, delkap. 3.1 Generellle bestemmelser, underkap. 
3.1.4 Miljøkvalitet, avsnitt 3.1.4.5, Stier og løyper. 
 
Villreinnemnda er positive til at planframlegget no har gått bort frå å binde stiar og løyper i 
kommuneplanen. Det er i staden lagt inn føringar i bestemmingane til planen som skal være 
bestemmande for revideringa av handlingsplanen for stiar og løyper, punkt 3.1.4.5. Fleire av desse 
føringane er positive, og i tråd med tilrådingane frå KU-rapporten for tema villrein. Vi ser særleg 
positivt på tre punkt: 

• «Det gis ikke mulighet til å kviste løype Raggsteindalen – Lordehytta - Haugastøl, og det 
tillates ikke løypetråkking fra Lillevatn til Bjødnabu» 

• «Det gis ikke mulighet til å kviste og tråkke løype Halletjørne – Byrkjedalsstølen – Budalen. 
Det samme gjelder runden ved Naustranden – Bukkehallin.» 

• «Løype mellom Raggsteindalen og Kyrkjedørsvatnet legges ned som vinterrute og tillates 
ikke kvistet» 

 
Villreinnemnda er og positive til at ein held att løypekøyring dersom villrein er i det aktuelle området 
på vinterbeite. Denne praksisen bør gjelde alle skiløyper innanfor villreinen sitt leveområde. Vi vil 
likevel åtvare mot å gjere seg avhengig av at det finst GPS-merkte villrein i området. GPS-merking er 
noko som i utgangspunktet skal skje i eit avgrensa tidsrom og då med forskingsføremål. GPS-
merking av ville dyr er absolutt ikkje noko ein kan setje i verk berre til forvaltingsføremål, sjølv om 
signal frå dyr merka med forskingsføremål er nytta som ein kunnskapskjelde for forvalting.  

Nordfjella er i dag i ein heilt særeigen situasjon, der ein har tillate «forvaltingsmerking» for å kunne 
overvake dyra sin arealbruk og trekk med tanke på skrantesjuke. Etter reetablering og friskmelding 
av heile Nordfjella vil det ikkje lengre være grunnlag for å ha GPS-merkte dyr i området. Ei sokalla 
«dynamisk styring» må difor fylgjast opp av ei vesentleg auke i ressursar til oppsyn, slik at dei 
aktuelle terrenga kan «avklarast» før løypekøyring set i gong. Ein kan ikkje rekne med statleg 
finansiering av eit omfattande oppsyn med føremål løypekøyring, og kommunen eller evt. 
tiltakshavar for løypekøyring, må legge slikt oppsyn inn i sine budsjett.  
 
I dei områda som har gode vinterbeite, og som villreinen har nytta seg av dei siste vintrane (som 
omtala i vår første høyringsuttale til kommuneplanen) bør ein ikkje ha høg aktivitet før på 
seinvinteren. Faren med «dynamisk styring» er at beiteområda vert gjort utilgjengelege resten av 
vinteren når løypene først er opna. Veke 7 er i lys av dette, eit for tidleg tidspunkt å uroe dei aktuelle 
områda;  

• Løype Baklia – Byrkjedalen – Gurostølen 
• Løype Byrkjedalen – Hallingskarvet skisenter 

 
Det er viktig at sti- og løypeplanen vert ein «kan-plan» og ikkje ein «må-plan» når det gjeld merking, 
kvisting og løypepreparering. Formuleringane om kvista løyper bør difor være at løypene kan 
kvistast. Vi meiner ein bør følgje tilrådingane til avbøtande tiltak frå KU-rapporten for villrein, og 
redusere løypene over og kring Hallingskarvet ytterlegare i høve til det planen no legg opp til. Det 
ville være god hjelp til ro i vinterbeiteområda dersom ein let være å kviste Geiteryggen-
Raggsteindalen. Det bør også være tilstrekkeleg å ha ein trasé mellom Geiteryggen og Finse, der den 
mest værharde ruta (over Kyrkjedøri) bør veljast vekk.  
 
Vi viser til vår felles uttale med villreinutvalet til den første høyringa av kommuneplanen, omtale av 
løypetraséar, med og kart i figur 2. Vi vil også vise til ny besøksstrategi for Hallingskarvet 
nasjonalpark og Finse biotopvernområde, som legg opp til å fjerne kvista ruter over og langs 
Hallingskarvet, og oppmodar kommunen til å implementere desse føringane i sine eigne planar. 
Besøksstrategien legg dessutan opp til å avvikle sti-merking på same måte, der ein av 
«gjennomgåande» ruter berre opprettheld traséen Finse-Geiteryggen.  
 

• Opning for utbygging på Geilohovda 
Villreinnemnda er sterkt kritiske til at det nye planframlegget legg inn område for utbygging på 
Geilohovda (KBA30), kor arealet skal setjast av til eit nasjonalparksenter. Dette tiltaket vil auke 
tilgjenge til fjellet for ei større gruppe turistar, og føre til auka ferdsle i villreinen sitt leveområde 
både sommar og vinter. Å skape eit nytt tyngdepunkt for ferdsel i kanten, og «inngangsporten» til 
villreinområdet vil kunne få store og delvis ukjente negative konsekvensar for villrein. Eit 
nasjonalparksenter må bidra til å avlaste den aktuelle nasjonalparken, ikkje legge nye belastningar 
på området og nasjonalparken sine naturverdiar! 

• Endra føresegner for LNF-områder for spreidd fritidsbusetnad (kap. 3.5.3) 
I det nye planframlegget er det kome inn presiseringar som opnar for ei større utvidingar av hytter 
som i utgangspunktet er små, ved at avgrensinga på 25m2 utviding vert teke vekk. Maks storleik på 
hytta (114m2) og på utnytting av tomta (150 m2 BYA inkl. parkering) er ikkje endra, men justeringa av 
føresegna kan likevel gje ein del utvidingar som fører til auka bruk og følgeleg auka ferdsel. 
Bestemmingane vil gjelde mellom anna i hyttelandsbyar tett opp til Nordfjella villreinområde, som 
Ustaoset og Haugastøl, der villreinområdet utgjer vesentlege deler av rekreasjonsområdet. I desse 
felta hadde første utgåve av kommuneplanen langt strengare føringar, for å forhindre ei utvikling 
mot høgare belastning av fjellområda frå desse hytteområda. 
 
Villreinnemnda har ikkje merknadar til at ein opnar for mindre avløpsanlegg, så lenge ein 
oppretthald regelen om at ein ikkje kan byggje veg.  
 
 
 
 
Med helsing 
 
Trygve Skjerdal  
leiar 

  
 
Alf Erik Røyrvik 
sekretariatet 

